
NOTA TA' GWIDA 8 
 

 

Suġġett: Sitwazzjonijiet eċċezzjonali fejn wieħed jista' jsuq mingħajr kard tas-sewwieq. 

Artikolu: L-Artikolu 29 tar-Regolament (UE) 165/2014 (l-Artikolu 16 tar-Regolament 3821/85 

imħassar) u l-paragrafu 3 tal-Anness tal-Artikolu 13 tal-Ftehim Ewropew dwar ix-Xogħol tal-

Ekwipaġġi li jaħdmu fuq Vetturi użati għat-Trasport fuq it-Toroq Internazzjonali (AETR).  

Metodu li għandu jiġi segwit:  

L-Artikolu 29 tar-Regolament (UE) 165/2014 jistipula li jekk il-kard tas-sewwieq tkun difettuża, ma 

taħdimx sew, tkun intilfet jew insterqet, is-sewwieq għandu japplika għal waħda ġdida mingħand l-

awtoritajiet kompetenti tal-Istat Membru tar-reżidenza regolari tiegħu fi żmien sebat ijiem tal-

kalendarju. Dawn l-awtoritajiet għandhom jibagħtulu kard ġdida fi żmien tmint ijiem tax-xogħol1 wara 

li jirċievu talba dettaljata għaliha. F'dawn iċ-ċirkostanzi, is-sewwieq jista’ jkompli jsuq mingħajr kard 

tas-sewwieq għal żmien massimu ta’ 15-il jum tal-kalendarju, jew għal perjodu itwal jekk ikun hemm 

bżonn, sakemm il-vettura titwassal lura lejn il-post fejn tkun ibbażata, dejjem jekk is-sewwieq ikun 

jista’ jagħti prova li jkun impossibbi għalih li juri jew li juża l-kard tul dak il-perjodu. Il-prova tista' 

tkun rapport tal-pulizija dwar il-kard misruqa jew mitlufa, dikjarazzjoni formali lill-awtoritajiet 

kompetenti jew konferma li jkun talab kard ġdida. Minkejja li l-perjodu ta' 15-il jum tal-kalendarju 

jista' jinqabeż jekk l-applikazzjoni għal kard ġdida ssir lejn it-tmiem tas-sebat ijiem tal-kalendarju u 

mbagħad il-kard il-ġdida tintbagħat mill-awtoritajiet kompetenti fi tmiem it-tmint ijiem tax-xogħol, 

dan ma jaffettwax il-perjodu ta' 15-il jum tal-kalendarju stipulat fl-Artikolu 29(5) tar-Regolament (UE) 

Nru 165/2014, dwar meta sewwieq ikollu l-permess li jibqa' jsuq mingħajr kard tas-sewwieq, jew anki 

perjodu itwal, jekk ikun hemm bżonn, sakemm il-vettura tittieħed lura f'postha. 

Sewwieq li l-kard tiegħu tkun tħassret, ma taħdimx sew, tkun intilfet jew insterqet waqt vjaġġ, u li 

jkun fi triqtu lura lejn il-post tal-kumpannija tat-trasport, għandu jingħata permess li jkompli jsuq 

mingħajr il-kard tas-sewwieq għal vjaġġi oħra li jistgħu jinqalgħulu, għal 15-il jum, jew anki għal 

żmien itwal jekk ikun jeħtieġ, biex ikun jista' jwassal il-vettura f'postha, kif previst fl-Artikolu 29 tar-

Regolament (UE) 165/2014, imma dan jiġri biss jekk is-sewwieq ikun applika għand l-awtorità 

kompetenti biex tintbagħatlu kard ġdida fiż-żmien leġittmu ta' sebat ijiem tal-kalendarju, biex hu jkun 

jista' jagħti prova li jkun qed jistenna li tinħariġlu kard ġdida.  

Din hija l-konklużjoni li wieħed jasal għaliha mid-dispożizzjonijiet imsemmijin hawn fuq, u hija 

riżultat ukoll tal-idea li r-ritmu tax-xogħol tal-kumpannija tat-trasport ma għandux jiġi affettwat 

iżżejjed, dejjem jekk ikunu ġew applikati wkoll il-prekawzjonijiet l-oħra speċifiċi għas-sewqan 

mingħajr kard tas-sewwieq (bħalma huma l-kopji stampati tad-dokumenti ta' prova u r-rekords bil-

miktub). 

 

                                                 
1 Il-perjodu ta' tmint ijiem biex tintbagħat kard ġdida jibda japplika mit-2 ta' Marzu 2016. Sa dak iż-żmien tibqa' 

tapplika id-dispożizzjoni li tinsab fl-Artikolu 14 (4) tar-Regolament (KEE) Nru 3821/85, li l-awtorità trid tibgħat 

il-kard il-ġdida fi żmien ħamest ijiem minn meta tirċievi t-talba dettaljata għaliha.  


